Якуб Колас. «У яго быў свет цікавы...»

Мэта першага ўрока: працягваць знаёміць з творамі пра таленавітых людзей; фарміраваць уменне заўважаць мастацкія дэталі, важныя для характарыстыкі героя.

Абсталяванне:  фотаздымак помніка Якубу Коласу на плошчы, якая носіць яго імя.

Пачынаем урок з праверкі дамашняга задання. Вучні адказваюць на пытанні падручніка:

· У якім з твораў (народная казка «Музыка-чарадзей» і апавяданне М. Багдановіча «Музыка») пераважае фантазія, а які паказвае жыццё больш рэалістычна?

· Растлумачце сэнс выразу: “Гэта гора грала на скрыпцы, гэта яно вадзіла смыком па струнах”. Які мастацкі прыём ляжыць у аснове гэтага выказвання?

Пры неабходнасці пытанні можна пашырыць, даючы індывідуальныя заданні:

· Вызначце агульныя рысы ў характарах галоўных герояў народнай казкі «Музыка-чарадзей» і апавядання М. Багдановіча «Музыка”
· У чым, на вашу думку, тоіцца чарадзейная  сіла мастацтва?

· Якое б вы далі азначэнне таленту?

- Мы знаёмімся з творамі пра таленавітых людзей, - працягвае ўрок настаўнік. - Сёння мы звернемся да творчасці славутага беларускага пісьменніка Якуба Коласа. Гэтае прозвішча вы сустракаеце не ўпершыню.

· Успомніце сапраўднае імя пісьменніка і гады яго. Пры неабходнасці можаце карыстацца «Даведнікам пра аўтараў змешчаных у падручніку твораў».

· Якія эпізоды з біяграфіі пісьменніка вас уразілі?

· Успомніце творы Якуба Коласа, вывучаныя ў папярэдніх класах.

На ўшанаванне заслуг пісьменніка перад народам яму ўзведзены помнік. Ён устаноўлены на адной з самых прыгожых плошчаў горада, якая таксама носіць імя песняра.

Настаўнік пазнаёміць вучняў з фотаздымкам помніка і раскажа, што помнік адкрыты ў 1972 з нагоды 90-годдзя з дня нараджэння Якуба Коласа (скульптар Заір Азгур). Помнік аб'ядвоўвае тры скульптурныя групы. У цэнтры - велічная фігура Якуба Коласа на каменнай глыбе. Здаедда, што пісьменнік некуды ішоў, стаміўся, прысеў адпачыць і задумаўся. Ён паказаны такім, якім быў у сталыя гады жыцця. Корпус крыху нахілены, галава апіраецца на руку. У вобразе пісьменніка ўвасоблена мудрасць беларускага народа.

3 аднаго боку ад цэнтральнай фігуры - дзед Талаш з сынам Панасам, героі аповесці «Дрыгва». 3 другога - Сымон-музыка грае на скрыпцы. Трэба думаць, што мелодыя гэтая – пра жыццё і пачуцці, пра каханне і прыгажосць, бо побач сядзіць дзяўчына і зачаравана слухае песню. Калі Сымон увасабляе таленавітасць народа, то дзяўчына – пяшчоту і прывабнасць, уласцівыя жанчыне. Гэта героі паэмы Якуба Коласа «Сымон-музыка” (Выкарыстаны матэрыял з кн.: Шчыракаў М. Н. Творы выяўленчага мастацтва на ўроках беларускай літаратуры. IV—VII класы. Мн., 1978.). 
3 адным з гэтых герояў мы сёння пазнаёмімся.

Настаўнік (ці падрыхтаваны вучань) чьтае ўрывак, перадаючы плаўнасць і мяккасць, прыгажосць і меладычнасць мовы.

♦ Якія пачуцці выклікаў у вас гэты твор?

Пасля таго як вучні падзеляцца першаснымі ўражаннямі, пераходзьце да аналізу твора.

· Хто з'яўляецца галоўным героем твора? Чым ён адрозніваецца ад іншых дзяцей?

· Як вы разумееце радкі: «Нёс віну за ўсе на свеце, Вінаваты без віны*.

· Назавіце прычыну, па якой выпрацавалася ў героя любоў да адзіноты.

Вучні адкажуць, што Сымонку не разумелі блізкія, дзеці не прымалі ў свае гульні. Спачатку ён быў вымушаны быць адзін, а пасля і палюбіў адзіноту, напоўніўшы яе вобразамі і з'явамі.

· Чаму менавіта на ўлонні прыроды адчуваў ён сябе прывольна?

· Што выклікала такі стан, што «спеў у сэрцы адклікаўся» або «замляваў увесь Сымонка»?

· Чым вабіць героя прастор?

· Знайдзіце ў тэксце найбольш яркія апісанні прыроды. Зачытайце іх.

Вучні зачытаюць апісанне сонечнага дня або адлёт журавоў.
Цёпла ўсюды і прывольна, 
Сонца многа, чысты дух. 
На каменьчык сядзе ў збожжы. 
Не схіснецда і маўчыць, 
Ловіць сэрцам спеў прыгожы. 
Як жытцо загаманіць, 
Як зазвоняць, заіграюць 
Мушкі, конікі, жучкі 
I галоўкай заківаюць, 
Засмяюцца васількі.

♦
Знайдзіце найбольш яскравыя, змястоўныя вобразы ва ўрыўку.

Хлопчык здольны пачуць дзівосную песню жыта, чароўную мелодыю мушак, конікаў, жучкоў, а сішя васількі нават ківаюць яму галоўкай.

Здольнасць бачыць дзівоснае там, дзе іншы нічога не заўважыць, адрознівае хлопчыка ад іншых. Гэта і ёсць талент.

♦
Якія пачуцці (узрушанасць, замілаванасць, здзіўленне, радасць, сум, захапленне, абурэнне) перададзены ва ўрыўку?

Перачытайце радкі з той інтанацыяй, якая перадае гэтыя пачуцці.

♦
Апішыце, як вам уяўляецца карціна адлёту журавоў, намаляваная ў прыведзеных ніжэй радках:

Шнур жывы, загнуты крукам, 
Ледзь чарнеецца ўгары, 
I ўсе стада з смелым гукам 
Журавель вядзе стары; 
Плыўка, згодна ходзяць крылы. 
Як адно, у тахт адзін – 

Пакідаюць край свой мілы, 
Родны кут глухіх лядзін. 
Шнур знікае, тоне ў багне 
Мора сіняга нябёс...

Звярніце ўвагу вучняў, што свет прыроды набліжаны да чытача. Складваецца ўражанне, што ты ходзішся побач з героем і чуеш,

...Што гаворыць жыткі колас, 
I аб чым шуміць ячмень, 
I чаго спявае ўголас 
Мушка, конік, авадзень, 
Што ўгары над срэбрам жыта 
Пяе жаваранак той 
Так прыгожа-самавіта, 
I зачым у высь блакіту 
Ідзе ветрык пехатой...

♦
Назавіце сродкі мастацкай выразнасці, якія дапамагаюць стварыць адчуванне поўнай еднасці з прыродай.

Пры рабоце над вобразна-выяўленчымі сродкамі дапамажыце вучням убачыць, якім чынам параўнанне дапамагае ахарактарызаваць героя ў радках:

Так і жыў ён, гадаваўся, 
Бы пры сцежцы той гарох...

Выраз бы пры сцежцы той гарох азначае «хто ходзіць, той і топча». Аўтар меў на ўвазе, што героя крыўдзяць усе: і блізкія, і чужыя.

Апісанні прыроды раскрываюць прыгажосць роднага краю і любоў пісьменніка да сваёй зямлі.

♦
Якую ролю ў раскрыцці вобраза гадоўнага героя адыгрывае прырода? Ці знаходзіць уся гэтая прыгажосць водгук у яго душы? Знайдаіце радкі, якія пацвердзяць вашу думку.

Вучні павінны адказаць, што радкі «ловіць сэрцам спеў прыгожы», “спеў у сэрцы адклікаўся », “замляваў увесь Сымонка», «і ў душы яго ўсе з'явы сваё мелі адбіццё» гавораць пра здольнасць героя адчуваць непаўторную прыгажосць роднай зямлі.

♦
Што яднае Сымонку з героямі народнай казкі «Музыка-чарадзей» і апавядання «Музыка»?

Уражлівая душа, чулае сэрца, абвостранае пячуццё любові да роднай зямлі – гэтыя агульныя рысы павінны назваць дзеці.

Наступны этап урока - работа па падрыхтоўцы выразнага чытання.

♦
Прачытайце выразна верш, назавіце словы, якія рыфмуюцца.

Настаўнік падкрэсліць, што рытм і рыфма робяць мову меладычнай. У беларускай літаратуры, напэўна, няма больш «музычнага» твора, чым паэма Я. Коласа «Сымон-музыка», над урыўкам з якой зараз працуем. Гэтаму тэрміну адпавядае меладычнасць мовы, плаўнасць і мяккасць інтанацый, светлы паэтычны настрой. Невыпадкова да паэмы звярталіся многія беларускія кампазітары (Я. Глебаў, В. Іваноў, Л. Шлег).

Настаўнік прапануе (калі магчыма) праслухаць урывак з сімфанічнай паэмы «Сымон-музыка».

♦
Які настрой выклікаў у вас музычны твор? Ці сугучны ён тым пачуццям, якія ўзніклі ў вас пры чытанні ўрыўка з паэмы Якуба Коласа «Сымон-музыка» ?

Закончыць урок прапануем наступным пытаннем:

♦
Ці адпавядае ваша ўяўленне пра Сымонку яго скульптурнаму ўвасабленню?

Дамашняе заданне. Навучыцца выразна чытаць урывак, умець адказваць на пытанні, змешчаныя пасля яго. Падрыхтаваць слоўны партрэт Сымонкі. Самастойна прачытаць твор Г. Сянкевіча «Янка-музыка».

Мэта другога ўрока: выпрацоўваць навыкі вызначэння адносін аўтара да свайго героя: гонар за яго талент, замілаванае ўспрыманне прыроды і жыцця, уменне бачыць незвычайнае ў звычайным; шляхам параўнальнага аналізу вызначыць падабенства Сымонкі з героем твора Г. Сянкевіча “Янка-музыка”; абудзіць спачуванне героям, адораным прыродай такім незвычайным талентам.

Пачаць урок можна з праверкі выразнага чытання ўрыўка «У яго быў свет цікавы...» і слоўнага партрэта Сымонкі.

♦
Назавіце імёны знакамітых мастакоў (кампазітараў, скульптараў), якія звярталіся да паэмы Якуба Коласа «Сымон-музыка».

Пасля праверкі дамашняга задання настаўнік скажа: 
- Вы пазнаёміліся з невялікім апавядаянем класіка польскай літаратуры, першага польскага лаўрэата Нобелеўскай прэміі Генрыка Сянкевіча.

Варта спыніцца на гісторыі ўзяікнеяня гэтай прэміі.

♦
Звярніцеся да падручніка і зачытайце звесткі пра гэтага пісьменніка.

Пры неабходнасці настаўнік можа больш падрабязна пазнаёміць вучняў з асобнымі фактамі біяграфіі пісьменніка, расказаць, што аўтар «Янкі-музыкі» ў сваёй творчасці звяртаецца да гістарычнага мінулага Польшчы. У адным са сваіх раманаў - «Крыжакі» апісвае барацьбу славянскіх народаў з магутным Тэўтонскім ордэнам. Перамогу над крыжакамі прынесла славутая Грунвальдская бітва.

· Прыгадайце вывучаны ў 6-м класе ўрывак з яго рамана «Незабыўная старонка славянскай мінуўшчыны».

· Якое значэнне мела Грунвальдская бітва для нашай гісторыі?

Прапануйце вучням самастойна пазнаёміцца з раманам Г. Сянкевіча “Крыжакі”, ён захопіць іх сваёй гісторыка-прыгодніцкай тэматыкай.

Апавяданне Г. Сянкевіча “Янка-музыка”, як і ўсе папярэдяе вывучаныя творы, прысвячаецца мастац​тву. Гэта адна з пастаянных і найбольш хвалюючых тэм беларускай і сусветнай літаратуры.

Дайце магчымасць вучням абмяняцца думкамі пра самастойна прачытанае апавяданне “Янка-музыка”.
♦ Назавіце або перачытанце тое, што здалося найбольш цікавым. Аргументуйце сваё меркаванне.

Вучні патлумачаць свой выбар. Спроба можа быць недасканалая, але гэта ўжо першы прыступак да свядомага аргументаванага аналізу.

Праверку самастойна прачытанага вучнямі апавядання можна правесці ў форме крыжаванкі. Вучні павінны назваць ключавое слова, якое абазначае адлюстраванне жыцця ў мастацкіх вобразах (зверху ўніз у выдзеленых клетках - мастацтва).

1.
Музыкант або від мастацтва. (Музыка.)

2.
Птушка, якая адгаворвала Янку лезці ў пакой па скрыпку. (Казадой.)

3.
Імя вартаўніка, якога прызначылі пакараць Янку. (Стах.)

4.
Здольнасць да творчасці. (Талент.)

5.
Краіна, з якой вярнуліся гаспадары маёнтка. (Італія.)
6.
Занятак маці героя. (Падзёншчыца.)

7.
Пакой, у якім знаходзілася скрыпка. (Буфетная.)

8.
Прозвішча аўтара твора. (Сянкевіч.)

9.
Свята збору ўраджаю, на якім герою даводзілася слухаць скрыпку. (Дажынкі.)
Можа быць прапанаваны і такі від работы: 

♦ Перакажыце змест твора, выкарыстаўшы папярэдне напісаны на дошцы план апавядання:

1. Дзіця прыйшло на свет слабае і кволае.
2. На восьмым годзе ён быў ужо падпаскам.
3. Янка слухаў ... нарэшце ён сам сабе змайстраваў скрыпку з дранак і конскага воласу.
4. Беднае маленькае сэрца дрыжэла ад адной думкі пра сапраўдную скрыпку.
5. Назаўтра бедны Янка стаяў перад судом старасты.
6. Мама, ці будзе ў мяне на тым свеце сапраўдндя скрыпка?
Пасля пераказу тэксту настаўнік задае пытанне:

· Якое ўражанне пакінула ў вас гэтае апавяданне? 
Затым прапануе:

· Вызначце тэму твора.

Вучні скажуць, што гэты твор пра трагічны лёе таленавітага хлапчука, цяжкае жыццё бедных людзей.

♦Знайдзіце і зачытайце апісанне знешнасці героя. 
Вучні зачытаюць:

“Быў ён худы, загарэлы, жывот уздуты, а шчокі запалыя. Валасы, як лён, амаль белыя, звісалі на выпучаныя светлыя вочкі, якія пазіралі на свет так, нібы ўглядаліся на бяскрайнюю далеч”.
♦
Як праз гэтае апісанне характарызуе аўтар свайго героя? Ці адчуваеце вы аўтарскія адносіны да героя?

Безумоўна, апісанне знешнасці характарызуе героя: выраз “жывот уздуты, а шчокі запалыя” гаворыць пра хваробу хлопчыка, пра тое, што ён недаядаў, а «светлыя вочкі, якія пазіралі на свет так, быццам углядаліся на бяскрайнюю далеч” – пра цікавасць і незвычайную ўражлівасць. Увесь вобраз выклікае пяшчоту і спачуванне.

· Якія рысы характару героя вам хацелася б выдзеліць? 
Наступны этап урока – параўнальны аналіз урыўка “У яго быў свет цікавы…” з паэмы «Сымон-музыка» Якуба Коласа і твора Генрыка Сянкевіча “Янка-музыка”.

♦
Параўнайце ўрывак з паэмы Якуба Коласа “У яго быў свет цікавы…” з апавяданне Генрыка Сянкевіча «Янка-музыка» па тэме.
Сямікласнікі адзначаць, што ў абодвух творах аднолькавая тэма: цяжкае жыццё таленавітых дзяцей і іх імкненне да творчасці, абыякавасць да іх незвычайнай адоранасці і родных, і чужых людзей. 
♦
Адшукайце ў тэксце абодвух твораў радкі, у якіх аўтары раскрываюць непаўторнасць успрымання Сымонкам і Янкам навакольнага свету.
Зачытайце іх.

На каменьчык сядзе ў збожжы,

Не схіснецца і маўчыць,

Ловіць сэрцам спеў прыгожы,

Як жытцо загаманіць,

Як зазвоняць, заіграюць

Мушкі, конікі, жучкі

I галоўкай заківаюць,

Засмяюцца васількі.

Спеў у сэрцы адклікаўся,

I так добранька было,

Што Сымонка сам смяяўся,

Ўсё смяялася, цвіло.

Заіграў тады хлапчынка,

I здавалася яму,

Што ён знае, як травінка

Сваю думае думу,

Што гаворыць жытні колас…
А герой апавядання “Янка-музыка»'' ўсюды, ні аб чым іншым і не думаў: 
“…Там штосьці ў лесе грала: вой, вой!.. 
Хвоі, бярозы, птушкі - усё грала. Увесь лес іграў, і ўсё тут. Рэха таксама…
У полі граў яму быльняк, у садзе пад страхою чырыкалі вераб'і, ды так, што вішні гнуліся! Вечарамі слухаў ён галасы на вёсцы і, пэўна, думаў, што ўся вёска грае.

А як паслалі яго на поле гной раскідаць, дык яму нават вецер граў на вілах”.

· Якім вы ўяўляеце героя ў той момант, калі ён расказвае, што ў лесе нешта грае? Вусна намалюйце ілюстрацыю да гэтага эпізода. Перадайце ўнутраны стан героя праз жэсты, міміку, рух.

· Ці толькі ўспрыманне свету аб'ядноўвае герояў гэтых твораў? У чым яшчэ вы бачыце падабенства іх лёсаў? Пры адказе карыстайцеся цытатамі з тэксту.

Герояў аб'ядноўвае і тое, што нават ва ўласнай сям'і ім складана, іх не разумеюць, крыўдзяць. Вось як ставіліся да Сымонкі:

Бедны хлопчык быў загнаны, 
У бацькоў нялюбы сын, 
Бо відочныя заганы 
I меў толькі ён адзін. 
Не такі, як усе дзеці, 
Нейкі вырадак, дзіўны…
Маці Янкі так рэагавала:
- О то ж я табе зайграю! Дачакаешся ты ў мяне!..

I задавала часам яму трапкачом «музыку».

Бытавала прыказка: «3 музыкі, з дудара не будзе гаспадара».

♦
У вусны якіх герояў можна ўкласці гэтыя словы?

♦
У чым прычына такога стаўлення да музыкаў? 
Вучні, як правіла, абвінавачваюць родных у жорсткасці, абыякавасці да ўласных дзяцей, выносяць прысуд - дарослыя дрэнныя. Настаўнік павінев дапамагчы зразумець, што жыццё сялян (а менавіта сярод іх праходзіла двяцінства нашых герояў) цяжкае - праца з раніцы да ночы. Маці Янкі “бедная падзёншчыца, перакідалася з дня на дзень, нібы ластаўка пад чужой страхой». Увогуле, бедныя людзі не мелі часу ўглядацца ў адлёт журавоў ці прыслухоўвацца да таго, што там іграе ў лесе. Так жылі іх бацькі, тах жылі яны, такой жа яны бачылі долю сваіх дзяцей. I таму непадабенства да іх саміх і астатніх людзей успрымалася як нешта недарэчнае. Беднасць і беспрасветвае жыццё спусташаюць душы людзей, спараджаюць неразуменне сваіх дзяцей і нават жорсткасць. Але з  жыццёвай непрактычнасці не павінна вынікаць раўнадушша да красы, бо ўмець адчуваць прыгажосць не меней важна, чым араць поле, здабываць хлеб. Яны не маглі зразумець сваіх дзяцей яшчэ і таму, што ніхто і ніколі не выхоўваў іх густ, не гаварыў, што акрамя цяжкай працы ў жыцці існуе вялікая радасць сузірання хараства свету і спасціжэнне гэтага хараства і што толькі адораныя натуры здольныя адчуць яго. Таму нельга асуджаць іх, а трэба зразумець, што яны, як і нашы героі, - ахвяры існуючага ладу жыцця, падзелу на гаспадароў і прыгонных. Тым не менш у апавяданні ёсць героі, якія заслугоўваюць асуджэння – гэта гаспадары маёнтка.

♦ Ці адчуваеце вы адносіны аўтара да гаспадароў маёнтка ў перадапошніх радках апавядання: “Якая цудоўная краіна Італія! Якое шчасце знаходзіць там таленты і дапамагаць ім!”?

Дзеці павінны адчуць горкую іронію гэтых слоў і аўтарскае асуджэнне гаспадароў маёнтка за тое, што яны не здольны разглядзець талент побач і дапамагчы яму, а перакананы, што сапраўднае мастацтва існуе толькі за мяжой.

Важна, каб вучні адчулі жаданне пісьменніка акцэнтаваць увагу на негатыўным у паводзінах тых, ад каго залежыць дапамагчы талентам, а, магчыма, і абудзіць гэтых людзей да міласэрнасці.

У падагульненні павінна прагучаць, што абодва творы - пра нешчаслівае дзяцінства таленавітых хлопчыкаў з тонкім адчуваннем хараства навакодьнага свету, яго гукаў і фарбаў.

Дамашняе заданне. Падрыхтаваць вусныя ілюстрацыі да эпізодаў твора Якуба Коласа “У яго бьгў свет цікавы...”: «Сымонка назірае за адлётам журавоў» ці «Хлопчык у полі і на лузе» або Г. Сянкевіча «Янка-музыка»: «Янка перад судом старасты» ці «Хлопчык майструе скрыпку» (на выбар).

